 
Վրաստանի օրենք
Հավաքների ու ցույցերի մասին
 
Գլուխ I. Հիմնական մաս
Հոդված 1
Հավաքների և ցույցերի անցկացման կարգը սահմանվում է Վրաստանի Սահմանադրությամբ, Վրաստանի միջազգային պայմանագրերով և համաձայնագրերով, սույն օրենքով և Վրաստանի այլ օրենսդրական նորմատիվ ակտերով։
2004 թվականի փետրվարի 24-ի Վրաստանի № 3401 օրենք – ՎՕՏI, № 5, 03.04.2004թ., հոդվ.16
2006 թվականի դեկտեմբերի 29-ի Վրաստանի № 4266 օրենք – ՎՕՏI, № 51, 31.12.2006 թ., 451 հոդվ.
2011 թվականի հուլիսի 1-ի Վրաստանի № 4980 օրենք – կայք, 14.07.2011թ.
   Հոդված 2
1․ Սույն օրենքը կարգավորում է անձանց կողմից Վրաստանի Սահմանադրությամբ ճանաչված իրավունքի իրացումը՝ առանց նախնական թույլտվության հրապարակային և անզեն հավաքներ անցկացնելու, ինչպես ծածկի տակ, այնպես էլ դրսում:
2. Սույն հոդվածի առաջին կետում նշված իրավունքը չի տարածվում այն անձանց վրա, որոնք պաշտպանության ուժերի կամ պետական ​​կամ հասարակական անվտանգության պաշտպանության համար պատասխանատու մարմնի կազմում են։ 
3. Սույն օրենքով ճանաչված և պաշտպանված իրավունքների սահմանափակումը պետք է լինի․
ա) ուղղված Վրաստանի Սահմանադրության 17-րդ հոդվածի 5-րդ կետով պաշտպանված բարիքներին հասնելուն,
բ) օրենքով նախատեսված,
գ) ժողովրդավարական հասարակության համար անհրաժեշտ,
դ) ոչ խտրական,
ե) համաչափորեն սահմանափակող,
զ) այնպիսին, որ սահմանափակմամբ պաշտպանված բարիքը գերազանցի սահմանափակմամբ պատճառած վնասը։
4. Հավաքի կամ ցույցի կազմակերպիչները և իրավապահ մարմինների ներկայացուցիչները պարտավոր են չխանգարել հավաքը կամ ցույցը լուսաբանող նույնականացնող նշաններով լրագրողների մասնագիտական ​​գործունեությանը։ Լրագրողի մասնագիտական ​​գործունեությանը ապօրինի խոչընդոտելու պատասխանատվությունը սահմանվում է Վրաստանի օրենսդրությամբ։
2011 թվականի հուլիսի 1-ի Վրաստանի № 4980 օրենք – կայք, 14.07.2011թ.
2018 թվականի սեպտեմբերի 5-ի Վրաստանի № 3395 օրենք – կայք, 26.09.2018թ.
Հոդված 3
Սույն օրենքի նպատակների համար.
ա) «հավաքը» մի խումբ քաղաքացիների հավաք է փակ տարածքում կամ դրսում, հանրահավաք հանրային հավաքատեղիներում՝ համերաշխություն կամ բողոք արտահայտելու նպատակով,
բ) «ցույցը» քաղաքացիների բողոքացույցն է, զանգվածային հրապարակային ելույթը, փողոցում երթը՝ համերաշխության կամ բողոքի արտահայտման նպատակով, կամ պաստառների, կարգախոսների, ցուցանակների և այլ պատկերավոր միջոցների օգտագործմամբ։ 
գ) «լիազորող անձը» հավաքի կամ ցույցի նախաձեռնողն է,
դ) «լիազորված անձը»  ցույցը կամ հավաքը նախաձեռնողի վստահված անձն է,  
ե) «կազմակերպիչն» անձ է, որը նշանակված է հավաքը կամ ակցիան նախաձեռնողի կողմից, գործողության կազմակերպումը ղեկավարելու համար առանձնացված անձ, 
զ) «պատասխանատու անձինք» հավաքի կամ ցույցի լիազորված անձն է կամ կազմակերպիչը,  
է) լիազոր ներկայացուցիչը մունիցիպալիտետի գործադիր մարմնի կողմից սույն օրենքով նախատեսված խնդիրները կատարելու համար նշանակված անձ է,
ը) «սահմանափակման համաչափությունը» Վրաստանի Սահմանադրության 17-րդ հոդվածի 5-րդ կետով պաշտպանված բարիքների համապատասխան սահմանափակումն է, որն այս նպատակին հասնելու ամենաարդյունավետ և ամենապակաս սահմանափակող միջոցն է։ Ավելի խիստ միջոցներ պետք է կիրառվեն միայն այն դեպքում, երբ Վրաստանի Սահմանադրության 17-րդ հոդվածի 5-րդ կետով պաշտպանված բարիքներին այլ կերպ հնարավոր չէ հասնել,
թ) Պաշտպանության ուժերի կամ պետական ​​կամ հասարակական անվտանգության պաշտպանության համար պատասխանատու մարմնի մաս կազմող անձ է համարվում.
թ․ա) Վրաստանի դատախազության աշխատակիցը (բացառությամբ աշխատանքային պայմանագրով աշխատող անձի),
թ․բ) Վրաստանի ներքին գործերի նախարարության ծառայողը,
թ․գ) Վրաստանի ֆինանսների նախարարության Քննչական ծառայության աշխատակիցը,
թ.դ) Վրաստանի արդարադատության նախարարության Գլխավոր տեսչության աշխատակիցը,
թ․ե) (Հանվել է՝ 29.11.2019 թ., № 5405),
թ.զ) Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձի՝ Հարկադիր կատարման ազգային բյուրոյի հարկադիր կատարողը,
թ.է) Վրաստանի արդարադատության նախարարության կառավարման համակարգում ընդգրկված պետական ​​ենթագերատեսչային հիմնարկի՝ Հատուկ քրեակատարողական ծառայության ծառայողը,
թ․ը) Վրաստանի պաշտպանության ուժերի ծառայողը, 
թ․թ) Վրաստանի պետական ​​անվտանգության ծառայության ծառայողը,
թ.ժ.) Վրաստանի հետախուզական ծառայության ծառայողը,
թ.ժա) Պետական ​​պահպանության հատուկ ծառայության աշխատակիցը,
թ․ժբ) (հանվել է՝   22.12.2018թ., № 4099),
թ․ժգ.) Վրաստանի շրջակա միջավայրի պահպանության և գյուղատնտեսության նախարարության պետական ենթագերատեսչային հիմնարկի՝ Բնապահպանական վերահսկողության դեպատամենտի ծառայողը, 
թ․ժդ) Ազգային անվտանգության խորհրդի վարչակազմի ծառայողը, 
թ․ժգ) Հատուկ քննչական ծառայության աշխատակիցը։
Հոդված 6. (Հանվել է)
2011 թվականի հուլիսի 1-ի Վրաստանի № 4980 օրենք – կայք, 14.07.2011թ.

Հոդված 7. (Հանվել է)
2011 թվականի հուլիսի 1-ի Վրաստանի № 4980 օրենք – կայք, 14.07.2011թ.

Հոդված 8
1. Հավաքի կամ ցույցի կազմակերպման և անցկացման մասին նախազգուշացումը մունիցիպալիտետի գործադիր մարմին պետք է ներկայացվի դրա անցկացումից ոչ ուշ, քան 5 օր առաջ։
(Ուժը կորցրած է ճանաչվել 8-րդ հոդվածի առաջին կետի այն նորմատիվային բովանդակությունը, որը նախատեսում է հավաքի/ցույցի անցկացումից ոչ ուշ, քան 5 օր առաջ մունիցիպալիտետի գործադիր մարմնին նախազգուշացնելու պարտավորություն, երբ այդ ժամկետում նախազգուշացնելը, հավաքի/ցույցի ինքնաբուխության նախատեսմամբ, անհնար է) – Վրաստանի Սահմանադրական դատարանի 2023 թվականի դեկտեմբերի 14-ի Որոշում № 3/3/1635 – կայք, 18.12.2023թ.

2. Նախազգուշացման մեջ պետք է նշվի.
ա) հավաքի կամ ցույցի ձևը, նպատակը, անցկացման վայրը կամ քայլերթի ուղին, մեկնարկի և ավարտի ժամը, ամիս, ամսաթիվ, տարեթիվը, մասնակիցների ենթադրյալ թիվը,
բ) լիազորողի ինքնությունը,
գ) պատասխանատու անձանց ինքնությունը, բնակության վայրը (հասցեն), կոնտակտային հեռախոսահամարը, զգուշացումը ներկայացնելու ամիս, ամսաթիվ, տարեթիվը և ժամը։ 
3. Նախազգուշացմանը պետք է կցվի լիազորումը հաստատող փաստաթուղթ: Գրավոր պետք է նշվի հավաքի կամ ցույցի կազմակերպման և անցկացման համար պատասխանատու անձանց կողմից ակցիայի ժամանակ շտապ բժշկական օգնություն ցուցաբերելու ձևը:
4. Նախազգուշացումը ստորագրում են հավաքի կամ ցույցի կազմակերպման և անցկացման համար պատասխանատու անձինք։
5. Տեղական ինքնակառավարման մարմինը նախազգուշացում չի ընդունի, եթե.
ա) նախազգուշացումը չի բավարարում սույն հոդվածի 2-րդ մասում նշված պահանջները,
բ) հավաքը կամ ցույցը, ըստ դրա անցկացման ձևի, ժամանակի և վայրի, համընկնում է մեկ այլ հավաքի, ցույցի հետ, որի մասին ավելի վաղ նախազգուշացում է ներկայացվել կամ մեկ այլ զանգվածային ակցիայի հետ,
գ) հավաքի կամ ցույցի անցկացումը էական վտանգ կստեղծի հասարակական անվտանգությանն ու կարգին, այլ մարդկանց սահմանադրական իրավունքներին ու ազատություններին։ 
(Հակասահմանադրական  է ճանաչվել 8-րդ հոդվածի 5-րդ կետը) – Վրաստանի Սահմանադրական դատարանի երկրորդ կոլեգիայի 2002 թվականի նոյեմբերի 5-ի Որոշում № 2/2/180-183 – ՎՕՏ IV, 19.11.2002 թ., էջ 2
6. (Հանվել է՝  01.07.2011թ., № 4980):
7. Մունիցիպալիտետի գործադիր մարմինը նախազգուշացումն ստանալուն պես դրա պատճենի վրա հաստատում է նախազգուշացման ստացման ամիս, ամսաթիվ, տարեթիվը և ժամը:
8. Նախազգուշացում ստացող պաշտոնատար անձինք պարտավոր են հավաքի կամ ցույցի կազմակերպման և անցկացման համար պատասխանատու անձանց բացատրել սույն օրենքի պահանջները և նախազգուշացնել նրանց պահանջները չկատարելու դեպքում սպասվելիք պատասխանատվության մասին:
9. Հավաքը կամ ցույցն անցկացվում է նախազգուշացման մեջ նշված ժամին և վայրում՝ դրանում նշված նպատակին և երթուղուն համապատասխան։
10. Հավաքի կամ ցուցի կազմակերպման և անցկացման համար պատասխանատու անձինք և դրա մասնակիցները պարտավոր են պահպանել Վրաստանի օրենսդրությամբ սահմանված պահանջները և կատարել նախազգուշացումով ստանձնած պարտավորությունները:
1998 թվականի մայիսի 15-ի Վրաստանի օրենք №1392 – Վրաստանի խորհրդարանի տեղեկատուներ № 19-20, 30.05.1998թ., էջ 76
2002 թվականի նոյեմբերի 5-ի Վրաստանի Սահմանադրական դատարանի երկրորդ կոլեգիայի Որոշում № 2/2/ 180-183 – ՎՕՏ IV, 19.11.2002 թ., էջ 2 
2011 թվականի հուլիսի 1-ի Վրաստանի օրենք № 4980 – կայք, 14.07.2011թ.
2020 թվականի հուլիսի 15-ի Վրաստանի օրենք № 6993 – կայք, 28.07.2020թ.
2023 թվականի դեկտեմբերի 14-ի Վրաստանի Սահմանադրական դատարանի Որոշում № 3/3/1635 – կայք, 18.12.2023թ.
 
Հոդված 9
1. Արգելվում է հավաք կամ ցույց անցկացնել հետևյալ շենքերում և դրանց մուտքերից քսան մետր շառավղով գտնվող տարածքում.
ա) Վրաստանի դատախազության, ոստիկանության, քրեակատարողական հիմնարկների և իրավապահ մարմինների շենքեր,
բ) երկաթուղային կայարաններ, օդանավակայաններ, նավահանգիստներ։
11. Արգելվում է հավաք կամ ցույց անցկացնել քրեակատարողական հիմնարկի արտաքին արգելված գոտում և նրանից քսան մետր շառավղով գտնվող տարածքում։
2. Արգելվում է հավաքներ կամ ցույցեր անցկացնել զինվորական զորամասերում և օբյեկտներում և դրանց մուտքերից հարյուր մետր շառավղով տարածքում։
3. Հավաքների կամ ցույցերի ժամանակ արգելվում է շենքերի, մայրուղիների և երկաթուղիների մուտքերը փակել։
4. Վարչական մարմինը, որի շենքի հարակից տարածքում անցկացվում է հավաքը կամ ցույցը, շենքի արգելափակումը և հիմնարկի գործունեության խաթարումը կանխելու նպատակով, իրավազոր է սահմանափակում սահմանել հավաքը կամ ցույցը շենքից հեռու անցկացնելու վերաբերյալ, բայց ոչ ավելի, քան քսան մետր: Սույն կետով նախատեսված որոշումն ընդունվում է յուրաքանչյուր կոնկրետ դեպքում, հաշվի առնելով առկա հանգամանքները և հանրային շահը, սույն օրենքի 2-րդ հոդվածի 3-րդ մասով սահմանված կարգով, որպեսզի հավաքների և ցույցերի սահմանադրական իրավունքի էությունը չանտեսվի։ 
5. Դատարանը, որի շենքի հարակից տարածքում անցկացվում է հավաք կամ ցույց, շենքի արգելափակումից, հիմնարկի գործունեության խափանումից խուսափելու  և դատարանի անկախությունն ու անաչառությունն ապահովելու նպատակով, իրավասու է սահմանափակում կիրառել հավաքը կամ ցույցը  շենքից հեռու անցկացնելու կապակցությամբ, բայց ոչ ավելի, քան քսան մետր: Սույն կետով նախատեսված որոշումն ընդունվում է յուրաքանչյուր կոնկրետ դեպքում՝ առկա հանգամանքների և հանրային շահի նախատեսմամբ, սույն օրենքի 2-րդ հոդվածի 3-րդ մասով սահմանված կարգով, այնպես, որ հավաքների և ցույցերի սահմանադրական իրավունքի էությունը չանտեսվի։ 
2006 թվականի դեկտեմբերի 29-ի Վրաստանի օրենք №4266 – ՎՕՏ I, № 51, 31.12.2006 թ., հոդվ․ 451
2009 թվականի հուլիսի 17-ի Վրաստանի օրենք №1502 – ՎՕՏ I, № 21, 03.08.2009թ., հոդվ.114
2010 թվականի մարտի 9-ի Վրաստանի օրենք №2724 –ՎՕՏ I, № 12, 24.03.2010թ., հոդվ.60
2011 թվականի ապրիլի 18-ի Վրաստանի Սահմանադրական դատարանի Որոշում № 2/482,483,487,502 – կայք, 27.04.2011թ. 
2011 թվականի հուլիսի 1-ի Վրաստանի օրենք №4980 – կայք, 14.07.2011թ.
2015 թվականի մայիսի 1-ի Վրաստանի օրենք №3542– կայք, 18.05.2015թ.
2017 թվականի հունիսի 1-ի Վրաստանի օրենք №951 – կայք, 20.06.2017թ. 

Հոդված 10
1. Հասարակական կարգի, պետական ​​և հասարակական մարմինների, ձեռնարկությունների, հիմնարկների և կազմակերպությունների, տրանսպորտի բնականոն գործունեությունը ապահովելու նպատակով մունիցիպալիտետի գործադիր մարմինը լիազորված է նախազգուշացումն ստանալուց հետո՝ 3-օրյա ժամկետում, հավաքի կամ ցույցի կազմակերպման ու անցկացման համար պատասխանատու անձանց ներկայությամբ քննարկել հավաքի կամ ցույցի անցկացման վայրն ու ժամը փոխելու նպատակահարմարության հարցը և գրավոր հանձնարարական տալ նրանց, եթե.
ա) հավաքը կամ ցույցը իրական վտանգ է ստեղծում ձեռնարկությունների, հիմնարկների և կազմակերպությունների բնականոն գործունեությանը, 
բ) նախատեսվում է մեկ այլ ակցիա (որի մասին ավելի վաղ նախազգուշացում էր տրվել մունիցիպալիտետի գործադիր մարմնին) անցկացնել նույն տեղում և նույն ժամին։
2. Մունիցիպալիտետի գործադիր մարմինը սույն հոդվածի առաջին կետում նշված ժամկետում նշանակում է լիազոր ներկայացուցիչ և այդ մասին գրավոր տեղեկացնում հավաքի կամ ցույցի կազմակերպման և անցկացման համար պատասխանատու անձանց:

Հոդված 11
1. Թույլ չի տրվում հավաքի կամ ցույցի կազմակերպման և անցկացման ժամանակ  Վրաստանի սահմանադրական կարգը տապալելու կամ բռնի կերպով փոխելու, երկրի անկախությանը              ոտնձգության և տարածքային ամբողջականության խախտման կամ այնպիսի կոչ անել, որը  պատերազմի և բռնության քարոզչություն է, բորբոքում է ազգային, երկրամասային, կրոնական կամ սոցիալական թշնամանք և ստեղծում սույն կետով նախատեսված գործողության բացահայտ, ուղղակի և էական սպառնալիք:
2. Հավաքի կամ ցույցի մասնակիցներին արգելվում է.
ա) ունենալ հրազեն, պայթուցիկ, դյուրավառ, ռադիոակտիվ նյութեր կամ սառը զենք, 
բ) ունենալ այնպիսի առարկա կամ նյութ, որն օգտագործվում է կամ կարող է օգտագործվել հավաքի կամ ցույցի մասնակիցների կամ այլ անձանց կյանքին և առողջությանը վնաս պատճառելու նպատակով, 
գ) ունենալ արցունքաբեր, նյարդա-կաթվածահարող գործողության և/կամ թունավոր նյութ,
դ) ունենալ ալկոհոլային խմիչքներ,
ե) կանխամտածված խոչընդոտներ ստեղծել տրանսպորտի տեղաշարժին, այդ թվում՝ խախտել սույն օրենքի 111 հոդվածի պահանջները:
3. Թույլ չի տրվում հավաքի կամ ցույցի ընթացքում շենքերի, հուշարձանների, պատմական, հնագիտական, ճարտարապետական ​​և (կամ) գիտական ​​նշանակություն ունեցող շենքերի, հուշարձանների, հուշակոթողների արգելափակում, տեսողական կողմի խեղաթյուրում, վնասում և/կամ որևէ այլ խախտում:
1998 թվականի մայիսի 15-ի Վրաստանի օրենք №1392 – Վրաստանի խորհրդարանի տեղեկատուներ № 19-20, 30.05.1998թ., էջ 76
2009 թվականի հուլիսի 17-ի Վրաստանի օրենք №1502 – ՎՕՏ I, № 21, 03.08.2009թ., հոդվ.114
2011 թվականի հուլիսի 1-ի Վրաստանի օրենք № 4980 – կայք, 14.07.2011թ.

Հոդված 111
1. Հավաքի կամ ցույցի մասնակիցների կողմից ճանապարհի երթևեկելի մասը մասնակի կամ ամբողջական փակելու դեպքում մունիցիպալիտետի գործադիր մարմինն իրավազոր է որոշում կայացնել ճանապարհի երթևեկելի մասը բացելու և (կամ) երթևեկությունը վերականգնելու մասին, եթե հավաքի կամ ցույցի մասնակիցների թվի նախատեսմամբ հավաքի կամ ցույցի անցկացումը հնարավոր է այլ կերպ։  Երբ մունիցիպալիտետի գործադիր մարմինը չի իրականացնում կամ չի կարողանում իրականացնել սույն կետով նախատեսված լիազորությունը, Վրաստանի կառավարությունը իրավասու է որոշում կայացնել ճանապարհի երթևեկելի մասը բացելու և (կամ) տրանսպորտի երթևեկությունը վերականգնելու մասին։
2. Սույն հոդվածի առաջին կետով նախատեսված որոշման ընդունումը չի թույլատրվում, եթե, հավաքի կամ ցույցի մասնակիցների թվի նախատեսմամբ, այլ կերպ անհնար է հավաքի կամ ցույցի անցկացումը և պահպանված են սույն օրենքով սահմանված բոլոր կանոնները։  
3. Մունիցիպալիտետի գործադիր մարմինը կամ Վրաստանի կառավարությունը սույն հոդվածի առաջին կետով նախատեսված որոշումը կայացնում է յուրաքանչյուր կոնկրետ դեպքում  առկա հանգամանքների և հանրային շահի նախատեսմամբ, սույն օրենքի 2-րդ հոդվածի 3-րդ կետով սահմանված կարգով։ 
4. Չի թույլատրվում արհեստականորեն փակել տրանսպորտի երթևեկելի մասը, եթե դա չի պահանջում հավաքի կամ ցույցի մասնակիցների թիվը։ Չի թույլատրվում նաև տրանսպորտի երթևեկելի մասը փակել ավտոմեքենաներով,  տարբեր կոնստրուկցիաներով և/կամ առարկաներով։  
5. Ելնելով հավաքի կամ ցույցի մասնակիցների թվից՝ տրանսպորտի երթևեկելի մասը փակելու անհրաժեշտության դեպքում, համապատասխան մունիցիպալիտետի  գործադիր մարմինը պարտավոր է ապահովել նրանց անվտանգությունը և սահմանել տրանսպորտի երթևեկության այլընտրանքային երթուղի։ 
2009 թվականի հուլիսի 17-ի Վրաստան օրենք № 1502 – ՎՕՏ I, № 21, 03.08.2009թ., հոդվ.114
2011 թվականի հուլիսի 1-ի Վրաստանի օրենք № 4980 – կայք, 14.07.2011թ.
2020 թվականի հուլիսի 15-ի Վրաստանի օրենք № 6993– կայք, 28.07.2020թ.

Հոդված 112
1. Համապատասխան մունիցիպալիտետի գործադիր մարմինը պարտավոր է պահպանել հավասարակշռությունը հավաքի կամ ցույցի ազատության և այն անձանց իրավունքների միջև, որոնք բնակվում, աշխատում և ձեռնարկատիրական գործունեությամբ են զբաղվում այն վայրերում, որտեղ տեղի է ունենում հավաքը կամ ցույցը։  Այդ անձանց չպետք է խանգարել շարունակել իրենց գործունեությունը։
2. Սույն հոդվածի առաջին կետով նախատեսված հավասարակշռությունը պահպանելու նպատակով կարող են սահմանվել ժամանակի և վայրի սահմանափակումներ սույն օրենքի 2-րդ հոդվածի 3-րդ մասով սահմանված կարգով և առաջարկվեն այլընտրանքային տարբերակներ: 
3. Սույն հոդվածի 2-րդ կետով սահմանված կարգով ժամանակի և վայրի սահմանափակումներ կարող են սահմանվել երկու իրար հետ կապ չունեցող հավաքների կամ ցույցերի դեպքում:
4. Սույն հոդվածի 2-րդ կետով նախատեսված սահմանափակումը չի սահմանվում, եթե նույն հոդվածի 1-ին կետով նախատեսված անձանց իրավունքները սահմանափակվում են կարճ ժամանակահատվածով:
2011 թվականի հուլիսի 1-ի Վրաստանի օրենք № 4980 – կայք, 14.07.2011թ.
2020 թվականի հուլիսի 15-ի Վրաստանի օրենք №6993 – կայք, 28.07.2020թ.
 
Հոդված 12
1. Համապատասխան մունիցիպալիտետի գործադիր մարմինը պարտավոր է պատշաճ պայմաններ ապահովել հավաքի կամ ցույցի կազմակերպման և անցկացման համար և որոշել տրանսպորտի երթևեկության այլընտրանքային երթուղի։
2. Պետական ​​հիմնարկները, պաշտոնատար անձինք և քաղաքացիներն իրավունք չունեն միջամտելու սույն օրենքով սահմանված կանոններին համապատասխան հավաքի կամ ցույցի կազմակերպմանը և անցկացմանը, ինչպես նաև քաղաքացիների կողմից սեփական տեսակետների հրապարակային արտահայտմանը:
3. (Հանվել է՝ 01.07.2011թ., № 4980):
2011 թվականի հուլիսի 1-ի Վրաստանի օրենք №4980 – կայք, 14.07.2011թ.
2020 թվականի հուլիսի 15-ի Վրաստանի օրենք №6993 – կայք, 28.07.2020թ. 

Հոդված 13
1. Սույն օրենքի 11-րդ հոդվածի 1-ին կետի և 2-րդ կետի «ա»-«գ» ենթակետերի պահանջների զանգվածային խախտման դեպքում հավաքը կամ ցույցը պետք է անհապաղ դադարեցվի՝ լիազոր ներկայացուցչի պահանջելուն պես։ Հանրահավաքը կամ ցույցը չդադարեցնելու դեպքում իրավապահ մարմինները կկիրառեն միջազգային իրավունքով և Վրաստանի օրենսդրությամբ նախատեսված միջոցները՝ հավաքը կամ ցույցը դադարեցնելու և դրա մասնակիցներին ցրելու համար։
2. Սույն օրենքի 11-րդ հոդվածի 1-ին կետի և 2-րդ կետի «ա»-«գ» կետի պահանջների ոչ զանգվածային խախտման, ինչպես նաև 11-րդ հոդվածի 2-րդ կետի «դ» ենթակետի 3-րդ կետի պահանջների խախտման վերաբերյալ իրավազոր  ներկայացուցչի նախազգուշացումից հետո՝ առաջիկա 15 րոպեի ընթացքում կազմակերպիչը պարտավոր է հավաքի կամ ցույցի մասնակիցներին կոչ անել վերացնելու խախտումը  և ձեռնարկել բոլոր ողջամիտ գործողությունները։
3. Սույն օրենքի 11-րդ հոդվածի 2-րդ կետի «ե» ենթակետի պահանջները խախտելու և (կամ) սույն օրենքի 111 հոդվածի առաջին կետով նախատեսված որոշում կայացնելու դեպքում՝ նախազգուշացումից հետո մոտակա 15 րոպեի ընթացքում կազմակերպիչը պարտավոր է կոչ անել հավաքի կամ ցույցի մասնակիցներին և դիմել բոլոր ողջամիտ գործողությունների, որպեսզի բացվի տրանսպորտի երթևեկելի մասը կամ/և վերականգնվի տրանսպորտի երթևեկությունը։  
4. Եթե կազմակերպիչը հավաքի կամ ցույցի մասնակիցներին  սույն հոդվածի 2-րդ և 3-րդ կետերում թվարկված խախտումները վերացնելու համար նախազգուշացումից հետո առաջիկա 15 րոպեի ընթացքում կոչ չի արել հավաքի կամ ցույցի մասնակիցներին և չի դիմել բոլոր ողջամիտ գործողություններին, ապա պատասխանատվության կենթարկվի Վրաստանի օրենսդրությամբ։
5. Հավաքի կամ ցույցի մասնակցի կողմից սույն օրենքի 11-րդ հոդվածի պահանջների անհատական ​​խախտման դեպքում նա պատասխանատվության կենթարկվի Վրաստանի օրենսդրությամբ սահմանված կարգով:
6. Եթե կազմակերպիչը չի կատարել սույն հոդվածի 2-րդ և 3-րդ կետերով սահմանված պարտավորությունը կամ կատարել է, բայց ողջամիտ ժամկետում չի վերացրել խախտումը, իրավապահ մարմինները խախտումը վերացնելու, տրանսպորտի երթևեկելի հատվածը բացելու   և/կամ տրանսպորտի երթևեկությունը վերականգնելու համար կկիրառեն միջազգային իրավունքով և Վրաստանի օրենսդրությամբ նախատեսված միջոցներ։ 
7. Հավաքը կամ ցույցը դադարեցնելու մասին որոշումը կարող է բողոքարկվել դատարան, որը երեք աշխատանքային օրվա ընթացքում Վրաստանի օրենսդրությամբ սահմանված կարգով կքննի սույն որոշման օրինականության հարցը յուրաքանչյուր ատյանում։
2009 թվականի հուլիսի 17-ի Վրաստանի օրենք №1502– ՎՕՏ I, №21, 03.08.2009թ., հոդվ.114 
Վրաստանի Սահմանադրական դատարանի 2011 թվականի ապրիլի 18-ի Որոշում №2/ 482, 483, 487, 502 – կայք, 27.04.2011թ.
2011 թվականի հուլիսի 1-ի Վրաստանի օրենք № 4980 – կայք, 14.07.2011թ.

Հոդված 14
1. Մունիցիպալիտետի գործադիր մարմինն իրավասու է թույլ չտալ հավաքի կամ ցույցի անցկացում, եթե կան ոստիկանության կողմից ճշտված հստակ տվյալներ, ըստ որոնց՝ հավաքի կամ ցույցի անցկացման հետևանքով  ուղղակի վտանգ է սպառնում սահմանադրական կարգին, քաղաքացիների կյանքին և առողջությանը։
2. Հավաքը կամ ցույցն արգելելու մասին մունիցիպալիտետի գործադիր մարմնի որոշումը կարող է բողոքարկվել դատարան, որը վերջնական որոշում է կայացնում 2 աշխատանքային օրվա ընթացքում։
Վրաստանի Սահմանադրական դատարանի երկրորդ կոլեգիայի 2002 թվականի նոյեմբերի 5-ի Որոշում № 2/2/ 180-183 – ՎՕՏ IV, 19.11.2002 թ., էջ 2 
2011 թվականի հուլիսի 1-ի Վրաստանի օրենք № 4980– կայք, 14.07.2011թ.
2020 թվականի հուլիսի 15-ի Վրաստանի օրենք № 6993 – կայք, 28.07.2020թ.
 
Հոդված 15
Հավաքի կամ ցույցի ժամանակ պետությանը, կազմակերպությանը և քաղաքացուն պատճառված վնասը պետք է հատուցվի օրենքով սահմանված կարգով։

Հոդված 16
Սույն օրենքով սահմանված հավաքների կամ ցույցերի կազմակերպման և անցկացման կանոնները խախտող անձինք կրում են Վրաստանի օրենսդրությամբ նախատեսված պատասխանատվություն:
 
Գլուխ II. Եզրափակիչ դրույթներ

Հոդված 17
Սույն օրենքն ուժի մեջ է մտնում հրապարակմանը հաջորդող 15-րդ օրը։

Հոդված 18
Սույն օրենքի ընդունման հետ կապված ուժը կորցրած ճանաչվի Վրաստանի Հանրապետության Պետական ​​խորհրդի 1992 թվականի հունիսի 15-ի «Վրաստանի Հանրապետությունում հանրահավաքների, ցույցերի և այլ քաղաքական գործողությունների կազմակերպման և անցկացման մասին» որոշումը (Վրաստանի Հանրապետության պետական ​​խորհրդի Նորմատիվ ակտերի ժողովածու, հատոր I, 1995թ., հոդվ․ 76):
 
Վրաստանի նախագահ
[bookmark: _GoBack]Էդուարդ Շևարդնաձե։
 
Թբիլիսի,
1997 թվականի 12 հունիսի։ 

